
O‘ZBEKISTONDA IJTIMOIY HIMOYA TIZIMIDA SUN’IY INTELLEKT  

VA RAQAMLI TEXNOLOGIYALARDAN FOYDALANISH ISTIQBOLLARI 
 

ABDULLAYEVA SHAXNOZA ERKINOVNA 
Mirzo Ulug‘bek nomidagi O‘zbekiston Milliy universiteti 

Iqtisodiyot fakulteti Iqtisodiyot nazariyasi kafedrasi doktoranti, PhD 
E-mail: shakhnoza_abdullayeva@list.ru  

 
Annotatsiya. Mazkur maqolada O‘zbekistonda ijtimoiy himoya tizimini raqamlashtirish hamda sun’iy 
intellekt texnologiyalaridan foydalanish istiqbollari tadqiq etilgan. Ijtimoiy yordamga muhtoj aholini 
aniqlash, ma’lumotlarni integratsiyalash, xizmatlarni proaktiv shaklda taqdim etish, individual 
ehtiyojlarni aniqlash va boshqaruv qarorlarini axborot bilan ta’minlashda raqamli texnologiyalarning 
imkoniyatlari yoritilgan. Tadqiqot yakunida ijtimoiy himoya tizimiga sun’iy intellektni bosqichma-
bosqich joriy etish bo‘yicha ilmiy-amaliy takliflar ishlab chiqilgan. 
Kalit so‘zlar: ijtimoiy himoya, sun’iy intellekt, raqamli texnologiyalar, raqamlashtirish, ijtimoiy 
xizmatlar, axborot tizimi. 
 
Аннотация. В данной статье рассматриваются перспективы цифровизации системы 
социальной защиты в Узбекистане и использования технологий искусственного интеллекта. 
Подчеркиваются возможности цифровых технологий в выявлении населения, нуждающегося 
в социальной помощи, интеграции данных, проактивном предоставлении услуг, определении 
индивидуальных потребностей и предоставлении информации для принятия управленческих 
решений. По итогам исследования разработаны научно-практические предложения по 
поэтапному внедрению искусственного интеллекта в систему социальной защиты. 
Ключевые слова: социальная защита, искусственный интеллект, цифровые технологии, 
цифровизация, социальные услуги, информационная система. 
 

Abstract. This article examines the prospects of digitizing the social protection system and utilizing 
artificial intelligence technologies in Uzbekistan. It highlights the capabilities of digital technologies 
in identifying the population in need of social assistance, integrating data, delivering services 
proactively, assessing individual needs, and providing information to support management decisions. 
In conclusion, scientifically grounded and practical proposals are developed for the phased 
implementation of artificial intelligence within the social protection system. 
Keywords: social protection, artificial intelligence, digital technologies, digitalization, social services, 
information system. 

 
KIRISH  
Raqamli texnologiyalarning jadal rivojlanishi ijtimoiy himoya tizimini tashkil 

etish usullarini ham o‘zgartirmoqda. Zamonaviy raqamli platformalar 
ehtiyojmand shaxslarni tezroq aniqlash, ma’lumotlarni avtomatik qayta ishlash 
va ayrim xizmatlarni proaktiv shaklda taqdim etish imkonini bermoqda. Shu 
sababli raqamlashtirish ijtimoiy himoyaning manzilliligi, tezkorligi va boshqaruv 
samaradorligini oshirish vositasiga aylanmoqda. 

O‘zbekistonda ushbu jarayonning huquqiy asoslari bosqichma-bosqich 
shakllantirilmoqda. 2024-yil 14-oktabrdagi PQ-358-son qaror bilan tasdiqlangan 
Sun’iy intellekt texnologiyalarini 2030-yilgacha rivojlantirish strategiyasi sun’iy 
intellektni ijtimoiy va iqtisodiy sohalarga joriy etish, katta ma’lumotlar 
infratuzilmasini rivojlantirish hamda zarur huquqiy sharoitlarni yaratishni 
ustuvor vazifalar sifatida belgilagan[1]. Strategiyada sun’iy intellekt asosidagi 

mailto:shakhnoza_abdullayeva@list.ru

dasturiy mahsulot va xizmatlar hajmini 2030-yilgacha 1,5 mlrd AQSH dollariga 
yetkazish hamda O‘zbekistonni AI Readiness Index bo‘yicha yetakchi 50 davlat 
qatoriga olib chiqish maqsadi belgilangan. 

Shu sababli O‘zbekistonda sun’iy intellektni to‘liq avtomatik qaror qabul 
qiluvchi vosita sifatida emas, balki ijtimoiy xodimlar va davlat organlarining 
qarorlarini qo‘llab-quvvatlovchi texnologiya sifatida bosqichma-bosqich joriy 
etish maqsadga muvofiq. Tadqiqotning maqsadi - O‘zbekistonda ijtimoiy himoya 
tizimida sun’iy intellekt va raqamli texnologiyalarni qo‘llash imkoniyatlarini 
o‘rganish hamda ularni samarali va xavfsiz joriy etish bo‘yicha takliflar ishlab 
chiqish. 

 
ADABIYOTLAR TAHLILI 
Sun’iy intellekt va raqamli texnologiyalardan davlat boshqaruvida 

foydalanish masalasi xorijiy ilmiy adabiyotlarda keng o‘rganilmoqda. B.W. Wirtz, 
J.C. Weyerer va C. Geyerlar davlat sektorida sun’iy intellektdan foydalanishning 
asosiy yo‘nalishlarini tizimlashtirib, AI texnologiyalari ma’lumotlarni qayta 
ishlash, qarorlarni qo‘llab-quvvatlash, xizmatlarni avtomatlashtirish va fuqarolar 
bilan o‘zaro aloqalarni yaxshilash imkonini berishini ta’kidlaydi[2]. Shu bilan 
birga, mualliflar texnologik, huquqiy, etik va tashkiliy muammolarni AI joriy 
etilishining asosiy cheklovlari sifatida ko‘rsatadi.  

T.Q. Sun va R. Medaglia davlat sektorida AI texnologiyalarini joriy etishda 
manfaatdor tomonlarning turlicha pozitsiyasi mavjudligini ko‘rsatib, texnologik 
yechimlarning muvaffaqiyati faqat algoritm sifatiga emas, balki ma’lumotlar sifati, 
boshqaruv salohiyati va institutsional muvofiqlashtirishga ham bog‘liqligini 
asoslaydi[3]. Ularning tadqiqoti davlat xizmatlarida AI joriy etilishida texnik va 
ijtimoiy omillarni birgalikda hisobga olish zarurligini ko‘rsatadi.  

Adabiyotlar tahlili shuni ko‘rsatadiki, xorijiy tadqiqotlarda davlat sektorida 
AI texnologiyalarining imkoniyatlari bilan bir qatorda, algoritmik xatolar, 
ma’lumotlar sifati, shaffoflik va etik xavflarga ham katta e’tibor qaratilgan[4]. 
O‘zbekiston sharoitida esa[5] ijtimoiy himoya tizimida mavjud raqamli 
platformalarni sun’iy intellekt bilan integratsiyalash, AI yechimlarini qarorlarni 
qo‘llab-quvvatlovchi vosita sifatida qo‘llash hamda inson nazoratini saqlab qolish 
masalalari alohida ilmiy ahamiyat kasb etadi. 

 
TADQIQOT METODOLOGIYASI 
Tadqiqotda qiyosiy, institutsional va tizimli tahlil usullaridan foydalanildi. 

O‘zbekistonda ijtimoiy himoya tizimida mavjud raqamli platformalar, axborot 
almashinuvi mexanizmlari va sun’iy intellekt texnologiyalaridan foydalanish 
imkoniyatlari o‘rganildi. Asosiy e’tibor sun’iy intellektning ijtimoiy ehtiyojlarni 
aniqlash, qarorlarni qo‘llab-quvvatlash, xizmatlarni proaktiv ko‘rsatish va 
monitoring jarayonlaridagi imkoniyatlariga qaratildi. 

 

TAHLIL VA NATIJALAR 
O‘zbekistonda ijtimoiy himoya tizimining raqamlashtirilishi sun’iy 

intellektni joriy etish uchun dastlabki institutsional infratuzilmani 

shakllantirmoqda. “Yagona milliy ijtimoiy himoya” axborot tizimi, elektron 
ma’lumot almashinuvi va “Inson” ijtimoiy xizmatlar markazlari orqali 
shakllanayotgan ma’lumotlar bazasi kelgusida AI vositalarini qarorlarni qo‘llab-
quvvatlash jarayonlariga integratsiya qilish imkonini beradi [2; 3]. 

Bunda sun’iy intellektni qo‘llashning asosiy yo‘nalishlarini bir necha guruhga 
ajratish mumkin buni quyidagi 1-jadvalda ko‘rishingiz mumkin. 

1-jadval 
O‘zbekistonda ijtimoiy himoya tizimida sun’iy intellekt va raqamli 

texnologiyalardan foydalanishning istiqbolli yo‘nalishlari 
Yo‘nalish Raqamli/AI yechimi Kutilayotgan natija Asosiy xavf 

Ehtiyojmand 
aholini aniqlash 

Ma’lumotlarni 
avtomatik tahlil qilish, 

ML algoritmlari 

Ehtiyojni tezroq aniqlash 
va manzillilikni oshirish 

Noto‘liq ma’lumot 
sababli noto‘g‘ri 

tasniflash 

Ijtimoiy 
xizmatlarni 

proaktiv taklif etish 

Reyestrlar 
integratsiyasi va 

avtomatik 
bildirishnomalar 

Fuqaroning alohida 
murojaatisiz xizmatni 

taklif qilish 

Shaxsiy 
ma’lumotlardan 

ortiqcha foydalanish 

Xavf guruhlarini 
aniqlash Predictive analytics 

Ijtimoiy muammo 
kuchayishidan oldin 
profilaktik choralar 

ko‘rish 

Algoritmik 
diskriminatsiya 

Murojaatlarni 
qayta ishlash 

NLP, virtual 
yordamchilar 

Murojaatlarni tezkor 
saralash va yo‘naltirish 

Murakkab holatlarni 
noto‘g‘ri talqin qilish 

Ijtimoiy xodim 
faoliyatini qo‘llab-

quvvatlash 

Decision-support 
tizimlari 

Individual xizmat rejasini 
shakllantirishda ko‘mak 

AI tavsiyasiga 
haddan tashqari 

tayanish 

Monitoring va 
nazorat 

Anomaliyalarni 
aniqlash algoritmlari 

Takroriy, shubhali yoki 
noto‘g‘ri to‘lovlarni 

aniqlash 
Noto‘g‘ri ijobiy signal 

Ijtimoiy 
xizmatlarga talabni 

prognoz qilish 

Big Data va predictive 
modelling 

Hududlar bo‘yicha 
resurslarni oldindan 

rejalashtirish 

Prognozlarning 
tashqi omillarga 

sezgirligi 
 

Manba: muallif ishlanmasi. 
 

1-jadval ma’lumotlari shuni ko‘rsatadiki, sun’iy intellekt ijtimoiy himoya 
tizimida nafaqat ma’lumotlarni qayta ishlash vositasi, balki xizmatlarni oldindan 
rejalashtirish va ijtimoiy xodimlar faoliyatini qo‘llab-quvvatlash vositasi sifatida 
ham qo‘llanishi mumkin. Ayniqsa, katta hajmdagi ma’lumotlarni tahlil qilish, xavf 
guruhlarini erta aniqlash va murojaatlarni avtomatik saralash ijtimoiy xizmatlar 
tezkorligini oshirish imkonini beradi. Biroq texnologik samaradorlik oshgan sari 
algoritmik xato, noto‘g‘ri tasniflash va shaxsiy ma’lumotlardan foydalanish bilan 
bog‘liq xavflar ham kuchayadi. 

Shu sababli O‘zbekiston sharoitida AI yechimlarini bir vaqtning o‘zida barcha 
ijtimoiy xizmatlarga joriy etishdan ko‘ra, bosqichma-bosqich integratsiya qilish 
maqsadga muvofiq. Dastlab ma’lumotlarni birlashtirish, takroriy yozuvlarni 
aniqlash, murojaatlarni saralash va ijtimoiy xodimlarga tavsiya berish kabi 
nisbatan past xavfli funksiyalardan foydalanish mumkin. Keyingi bosqichda esa 
ehtiyojni prognozlash, individual xizmat rejasini shakllantirish va resurslarni 

hududlar kesimida rejalashtirishda AI vositalaridan foydalanish kengaytirilishi 
mumkin. 

O‘zbekiston ijtimoiy himoya tizimida sun’iy intellektdan foydalanishni 
quyidagi ustuvor yo‘nalishlarda rivojlantirish maqsadga muvofiq: 

- proaktiv ijtimoiy xizmatlar - fuqaro murojaat qilmasdan turib ehtimoliy 
ehtiyojni aniqlash;  

- ijtimoiy risklarni erta aniqlash - oilaning ijtimoiy holati yomonlashish 
ehtimolini oldindan aniqlash;  

- ijtimoiy xodim uchun decision-support tizimlari - individual xizmat rejasini 
shakllantirishda tavsiyalar berish;  

- anomaliyalarni aniqlash - takroriy yoki shubhali to‘lovlarni avtomatik 
aniqlash;  

- hududiy talabni prognozlash - xizmatlar va mutaxassislarga ehtiyojni 
oldindan rejalashtirish.  

Shu asosda O‘zbekistonda ijtimoiy himoya tizimiga sun’iy intellektni joriy 
etish uchun tuzilgan modelni quyidagi 1-rasmda ko‘rishingiz mumkin.  

 

Manba: muallif ishlanmasi. 
1-rasm. O‘zbekistonda ijtimoiy himoya tizimiga sun’iy intellektni joriy 

etish modeli 
 

1-rasmdan ko‘rinadiki, ijtimoiy himoya tizimida sun’iy intellektdan 
foydalanish jarayoni raqamli ma’lumotlarni shakllantirish va ularni tahlil 
qilishdan boshlanib, mutaxassis tavsiyasi hamda inson tomonidan yakuniy qaror 
qabul qilinishi bilan davom etadi. Mazkur yondashuv sun’iy intellekt 
imkoniyatlaridan foydalanish bilan birga, ijtimoiy himoya sohasida inson 
nazoratini saqlab qolishga xizmat qiladi. Ayniqsa, ijtimoiy yordam tayinlash, 
ehtiyojmandlikni aniqlash va individual xizmatlarni shakllantirishda AI tizimlari 
qarorni avtomatik ravishda almashtiruvchi emas, balki mutaxassis faoliyatini 
qo‘llab-quvvatlovchi vosita sifatida qo‘llanilishi maqsadga muvofiq. 

O‘zbekistonda ijtimoiy himoya tizimini raqamlashtirishning amaldagi holati. 
Sun’iy intellekt texnologiyalarini ijtimoiy himoya tizimiga joriy etish 

imkoniyatlari mamlakatdagi mavjud raqamli infratuzilma, elektron davlat 
xizmatlari va axborot tizimlarining integratsiyalashuv darajasiga bevosita bog‘liq. 
Shu sababli O‘zbekistonda ijtimoiy himoya tizimini raqamlashtirish jarayonining 
ayrim muhim ko‘rsatkichlarini tahlil qilish maqsadga muvofiq. 

2-jadval 
O‘zbekistonda ijtimoiy himoya tizimini raqamlashtirishning  

asosiy ko‘rsatkichlari 
Ko‘rsatkich Davr Miqdor/holat 

Government AI Readiness Index bo‘yicha O‘zbekistonning o‘rni 2024 70-o‘rin, 53,45 ball 
Government AI Readiness Index bo‘yicha O‘zbekistonning o‘rni 2025 62-o‘rin, 54,7 ball 

“Inson” ijtimoiy xizmatlar markazlari 2026 
208 ta tuman va 

shaharda 

Mahalla darajasida yo‘lga qo‘yilgan ijtimoiy xizmatlar 
2024-yil 
yakuni 

102 ta 

Reyestrda bo‘lmagan holda aniqlanib, yordam ko‘rsatilgan 
ehtiyojmand shaxslar 

2024 95 ming nafar 

Ijtimoiy xizmat va yordamlar bo‘yicha murojaatlarning 
kamayishi 

2024 35 % 

Yagona raqamli platformaga integratsiya qilinishi ko‘zda 
tutilgan davlat xizmatlari 

2026 1 000 dan ortiq 

Integratsiya qilinishi ko‘zda tutilgan davlat organlari 
funksiyalari va vazifalari 

2026 5 000 dan ortiq 

Integratsiya qilinishi ko‘zda tutilgan ma’lumotlar bazalari va 
axborot tizimlari 

2026 240 ta 

 

Manba: muallif ishlanmasi. 
 

2024-yilda O‘zbekiston Government AI Readiness Indexda 53,45 ball bilan 
70-o‘rinni egallagan bo‘lsa, 2025-yilda 54,7 ball bilan 62-o‘ringa ko‘tarilgan. Bu 
davlat sektorida sun’iy intellekt texnologiyalarini joriy etish uchun institutsional 
va texnologik imkoniyatlarning kengayayotganini ko‘rsatadi. 

Ijtimoiy himoya infratuzilmasida ham sezilarli o‘zgarishlar kuzatilmoqda. 
Mamlakatning 208 ta tuman va shahrida “Inson” ijtimoiy xizmatlar markazlari 
faoliyat yuritmoqda. 2024-yil yakuniga kelib mahalla darajasida 102 turdagi 
ijtimoiy xizmat yo‘lga qo‘yilgan, ilgari reyestrda qayd etilmagan 95 ming nafar 
ehtiyojmand shaxs aniqlanib, ularga yordam ko‘rsatilgan. Shu bilan birga, ijtimoiy 
xizmat va yordamlar bo‘yicha murojaatlar 35 foizga kamaygan. 

2026-yildan elektron hukumat platformasini rivojlantirish doirasida 1 
mingdan ortiq davlat xizmati, 5 mingdan ziyod davlat funksiyasi hamda 240 ta 
ma’lumotlar bazasi va axborot tizimini yagona platformaga integratsiya qilish 
ko‘zda tutilgan. 

Mazkur jarayonlar kelgusida ijtimoiy himoyada AI algoritmlaridan 
foydalanish, ehtiyojlarni oldindan aniqlash va xizmatlarni proaktiv shaklda 
tashkil etish uchun zarur raqamli asosni shakllantiradi. Shu sababli keyingi 
bosqichda asosiy e’tibor ma’lumotlar integratsiyasi, ularning sifati va inson 
nazoratiga asoslangan AI yechimlarini rivojlantirishga qaratilishi maqsadga 
muvofiq. 

XULOSA VA TAKLIFLAR 
Tadqiqot natijalari O‘zbekistonda ijtimoiy himoya tizimini raqamlashtirish 

va sun’iy intellekt texnologiyalaridan foydalanish uchun zarur institutsional 
hamda axborot infratuzilmasi bosqichma-bosqich shakllanayotganini ko‘rsatadi. 
“Yagona milliy ijtimoiy himoya” axborot tizimi, “Inson” ijtimoiy xizmatlar 
markazlari, davlat ma’lumotlar bazalarining integratsiyasi va elektron 
xizmatlarning kengayishi ijtimoiy himoya tizimini yanada tezkor, manzilli va 
proaktiv shaklda tashkil etish imkonini bermoqda. 

Shu bilan birga, sun’iy intellektni ijtimoiy himoya sohasiga joriy etishda 
texnologik imkoniyatlar bilan bir qatorda ma’lumotlar sifati, shaxsiy ma’lumotlar 
xavfsizligi, algoritmik xatolar va inson nazoratini saqlab qolish masalalariga ham 
alohida e’tibor qaratish lozim. AI tizimlari yakuniy qaror qabul qiluvchi vosita 
sifatida emas, balki ijtimoiy xodimlar va davlat organlarining qarorlarini qo‘llab-
quvvatlovchi mexanizm sifatida qo‘llanilishi maqsadga muvofiq. 

Tadqiqot natijalaridan kelib chiqib, quyidagi takliflar ilgari suriladi: ijtimoiy 
himoyaga oid ma’lumotlar bazalarini yagona standartlar asosida integratsiyalash; 
sun’iy intellekt yechimlarini dastlab alohida hudud va xizmat turlarida pilot 
tarzda sinovdan o‘tkazish; ijtimoiy xodimlarning raqamli kompetensiyalarini 
oshirish; algoritmlarning tushuntiriluvchanligi va shaffofligini ta’minlash; shaxsiy 
ma’lumotlarni himoya qilish mexanizmlarini kuchaytirish hamda barcha muhim 
qarorlar ustidan inson nazoratini saqlab qolish. 

Mazkur chora-tadbirlarning amalga oshirilishi O‘zbekistonda ijtimoiy 
himoya tizimini an’anaviy murojaatga asoslangan modeldan proaktiv, 
ma’lumotlarga asoslangan va individual ehtiyojlarga yo‘naltirilgan zamonaviy 
boshqaruv modeliga bosqichma-bosqich o‘tkazishga xizmat qiladi. 

